
Cafodd hithau megis eraill

Ran o orthrymderau'r byd,

Ambell ddiwrnod lled ddigwmwl,

Llall yn niwlog ar ei hyd;

Dioddefodd gystudd dirfawr,

Ni rwgnachodd ar ei thaith,

Ac mae heddyw'n gwisgo'r goron

A enillodd am ei gwaith.



Angel fyddo yn gofalu

Am ei chorff yng ngwely'r bedd

Hyd y dydd caiff atgyfodi

Yn anfarwol hardd ei gwedd;

Wedi uno gyda'i henaid

Heb raid byth ymadaw mwy,

Meddu gorsedd, meddu telyn,

Canu byth am farwol glwy'.



Ar ei hôl 'rym ninnau'n teithio

Tua thragwyddoldeb mawr;

Megis tarth neu niwl y bore

Yw ein bywyd gwael bob awr:

Ymofynnwn am wir grefydd,

Crefydd ddeil o dan bob croes,

Crefydd felly ydoedd crefydd

Hannah Thomas, Ty'n y Groes.




FFYDDLONDEB HYD ANGAU. (DATCUDDIAD ii, 10).





{{center block|

<poem>

Bydd ffyddlon, bydd ffyddlon, O Gristion,

Yn erbyn d'elynion bob pryd,

Bydd ffyddlon, bydd ffyddlon, cei goncwest,

Er maint yw y rhwystrau i gyd;

Ymdrecha yn deg yn y rhyfel

Yn erbyn y diafol a'i lu,

Gwregysa dy hunan yn gadarn,

Mae'r Iesu bendigaid o'th du.



Er iti gael yma dy guro

Gan stormydd cynddeiriog y byd,

A'r diafol a'i erchyll ddyfeisiau

Yn ceisio dy rwystro o hyd,

Bydd ffyddlon, bydd ffyddlon hyd angau,

Cei'n ddiau fawr dâl am dy waith,

Mae'r Arglwydd bendigaid yn addaw

Hardd goron 'rôl gorffen y gwaith.



A honno yw coron y bywyd,

Sydd fry yn y nefoedd i ti,

Ei gwisgo a gei yn dragwyddol,

Bydd iti'n anrhydedd a bri;

Cei wisgoedd claerwynion amdanat,

A thelyn o aur yn dy law,

A chanu i'r Iesu'n oes oesoedd

Heb arnat byth eisiau, cael taw.

